
SUĠĠERIMENTI 

Il-Kumitat għall-Agrikoltura u l-Iżvilupp Rurali jistieden lill-Kumitat għall-Ambjent, is-Saħħa 

Pubblika u s-Sikurezza tal-Ikel, bħala l-kumitat responsabbli, biex jinkorpora s-suġġerimenti 

li ġejjin fil-mozzjoni għal riżoluzzjoni tiegħu: 

1. Jinnota li, għalkemm il-pjan ta’ azzjoni tal-Kummissjoni jmur fid-direzzjoni t-tajba, 

mhuwiex estiż biżżejjed biex jikkontrolla t-theddid globali li qed jiżdied mir-reżistenza 

antimikrobika; jikkunsidra li l-miżuri rrakkomandati fil-pjan ta’ azzjoni jiġu implimentati 

mill-aktar fis possibbli; jappella, għalhekk, lill-Kummissjoni biex twettaq pjan 

direzzjonali integrat li jispjega r-reazzjonijiet ta’ politika rilevanti inkluża azzjoni 

leġiżlattiva possibbli. 

2. Jenfasizza li l-pjan ta’ azzjoni għandu jkopri lill-annimali kollha fl-istrateġija tal-UE dwar 

il-benessri tal-annimali, inklużi, pereżempju, l-annimali ta’ kumpanija u l-annimali użati 

għall-isport, u għandu jenfasizza l-konnessjoni loġika bejn is-saħħa tal-annimali u l-użu 

tal-antimikrobiċi, kif ukoll ir-rabta li hemm bejn is-saħħa tal-annimali u s-saħħa tal-

bnedmin; 

3. Jaqbel li jeħtieġ li jkun hemm approċċ olistiku, fuq il-bażi ta’ użu prudenti u responsabbli 

tal-antimikrobiċi, u dwar it-titjib kontinwu fil-bijosigurtà u fis-sistemi tat-trobbija tal-

bhejjem li jippromwovu saħħa tajba tal-annimali, jippermettu lill-annimali jesprimu 

imġiba speċifika għall-ispeċi, inaqqsu l-inċidenza tal-mard u jillimitaw it-trażmissjoni tal-

mard, filwaqt li b’hekk inaqqsu l-ħtieġa li jiġu preskritti antimikrobiċi; 

4. Jitlob l-introduzzjoni ta’ approċċi affidabbli li joħolqu tnaqqis sinifikattiv fir-reżistenza 

fit-trobbija tal-annimali; jinnota li għandha tingħata attenzjoni partikolari lit-trobbija tal-

annimali żgħar, peress li dawn ta’ spiss ikunu ġejjin minn diversi persuni li jrabbu l-

bhejjem u għalhekk huma esposti għar-riskju ta’ infezzjoni meta jiġu f’kuntatt; 

5. Jitlob li ssir aktar riċerka u riċerka kkoordinata aħjar dwar antimikrobiċi ġodda, dwar 

alternattivi (tilqim, bijosigurtà, tnissil u trobbija għar-reżistenza) u dwar strateġiji bbażati 

fuq l-evidenza biex jiġi evitat u kkontrollat il-mard li jittieħed fl-annimali; 

6. Jissuġġerixxi li jiġu promossi r-riċerka, l-innovazzjoni, komunikazzjoni mtejba, 

edukazzjoni u taħriġ professjonali fir-rigward tal-użu tal-antimikrobiċi;  

7. Jipproponi l-promozzjoni ta’ sistemi sostenibbli tal-bhejjem msejsa fuq prattiki ta’ 

ġestjoni tajba li jimmassimizzaw l-użu effikaċi tar-riżorsi u jnaqqsu d-dipendenza min-

naħa tal-bdiewa fuq inputs li joħolqu riskju għoli għall-ambjent u s-saħħa pubblika li 

jqumu ħafna flus u li mhumiex sostenibbli; 

8. Jaqbel mal-Kummissjoni dwar il-fatt li jeħtieġ li l-qafas regolatorju għall-mediċini 

veterinarji u l-għalf medikat ikun imsaħħaħ, u jitlob li jkun hemm konsistenza fir-regoli 

tal-UE u fl-infurzar tagħhom; 

9. Jindika li l-użu ta' antimikrobiċi f'livelli subterapewtiċi huwa pprojbit fl-UE;  

10. Jistieden lill-Kummissjoni tiżgura l-implimentazzjoni tal-projbizzjoni, adottata fl-2006, 

dwar l-użu tal-antimikrobiċi li qed jintużaw bħala promoturi tat-tkabbir fl-Istati Membri; 

11. Hu tal-opinjoni li l-għan ewlieni tal-bdiewa għandu jkun li jimplimentaw metodi ta’ 

trobbija xierqa sabiex l-ifrat tagħhom jibqgħu b’saħħithom u produttivi, u biex jiġi 

salvagwardjat il-benessri tagħhom; jenfasizza, madankollu, li l-użu xieraq tal-

antimikrobiċi fit-trobbija tal-annimali huwa meħtieġ biex jiġi żgurat il-benessri tal-

annimali; 

12. Jindika li r-reżistenza antimikrobika fl-annimali tvarja bejn speċijiet u bejn forom 

differenti ta' trobbija tal-annimali; 

13. Jenfasizza li l-għan aħħari hu li l-aġenti antimikrobiċi jibqgħu jinżammu bħala għodda 

effettiva biex jiġi miġġieled il-mard, kemm fl-annimali kif ukoll fil-bnedmin, filwaqt li l-

aġenti antimikrobiċi jintużaw biss meta verament ikun meħtieġ; jipproponi, għalhekk, li l-

użu tal-antimikrobiċi għall-bhejjem, li huma klassifikati mill-Organizzazzjoni Dinjija tas-

Saħħa bħala importanti b’mod kritiku għat-trattament tal-bniedem, jiġi limitat u jitneħħa 

gradwalment; 

14. Jinnota l-importanza tal-vaċċini għal-limitazzjoni tal-mard u għat-tnaqqis tal-użu 

antimikrobiku fil-kuntest tal-prattiki ta’ trobbija tajba; jemmen li l-vaċċini m’għandhomx 

jissostitwixxu trobbija tajba tal-annimali jew miżuri adegwati tal-bijosigurtà, u li l-kirurgi 

veterinajrji għandhom jużaw l-antibijotiċi biss meta jkun hemm raġuni tajba għal dan; 

15. Jistieden lill-Awtorità Ewropea dwar is-Sigurtà fl-Ikel (EFSA) tagħti attenzjoni partikolari 

lill-monitoraġġ u l-analiżi tas-sitwazzjoni rigward ir-reżistenza antimikrobika fil-bhejjem 

madwar l-UE. 

16. Jitlob li jsir użu prudenti u responsabbli tal-antimikrobiċi fl-annimali u li jingħata aktar 

tagħrif lill-veterinarji u lill-bdiewa biex jgħinhom inaqqsu kemm jista’ jkun l-iżvilupp tar-

reżistenza antimikrobika (RAM); jitlob li jkun hemm skambju tal-aħjar prattiki, li jistgħu 

iservu bħala għodod importanti biex jiġi miġġieled l-iżvilupp tar-RAM, bħall-

aċċettazzjoni ta’ linji gwida dwar l-użu prudenti tal-antimikrobiċi; 

17. Jitlob li jkun hemm sforzi kontinwi biex jiġi żgurat li l-aġenti mikrobiċi jintużaw biss 

kemm fil-mediċini tal-bniedem kif ukoll dawk veterinarji fejn dan l-użu jiġi ġustifikat; 

18. Jenfasizza li m’hemmx informazzjoni affidabbli dwar l-użu tal-antimikrobiċi f’xi Stati 

Membri, u li jeħtieġ li jkun hemm data trasparenti, koerenti u konsistenti; 

19. Jistieden lill-Istati Membri jużaw sistemi elettroniċi ta’ reġistrazzjoni biex jiġi żgurat li x-

xejriet tal-użu f’diversi azjendi agrikoli individwali jkunu xierqa u b’hekk jiżguraw użu 

responsabbli u minimu; 

20. Ifakkar li, fir-riżoluzzjoni tiegħu tat-12 ta’ Mejju 2011 dwar ir-reżistenza għall-

antibijotiċi, huwa enfasizza l-ħtieġa li wieħed jibni stampa sħiħa ta’ meta, fejn, kif u fuq 

liema annimali jintużaw l-antimikrobiċi, u jemmen li tali data għandha tiġi miġbura, 

analizzata u titqiegħed għad-dispożizzjoni tal-pubbliku mill-Kummissjoni bla dewmien, u 

li d-data miġbura għandha tiġi armonizzata u tkun tista’ titqabbel sabiex tiġi faċilitata 

analiżi xierqa u azzjoni effikaċi, koordinata u speċifika għall-ispeċi li tkun imfassla skont 

id-diversi tipi ta’ trobbija tal-annimali, sabiex tiġi miġġielda r-reżistenza antimikrobika 

kemm fil-livell tal-UE kif ukoll dak tal-Istati Membri.  

21. Jistieden lill-Kummissjoni tinkludi spjegazzjoni ġenerali tat-tnaqqis fl-użu tal-aġenti 

antimikrobiċi veterinarji li jinkiseb minn kull Stat Membru fir-rapport ta’ progress tagħha 

dwar l-implimentazzjoni tal-pjan ta’ azzjoni tar-reżistenza antimikrobika; 

22. Jistieden lill-Kummissjoni tobbliga lill-Istati Membri jimmonitorjaw l-użu tal-antibijotiċi 

fit-trobbija tal-annimali b’mod iktar effikaċi u integrat permezz tal-użu ta’ bażijiet ta’ 

data; jindika li r-reġistrazzjoni tal-użu tal-antibijotiċi fl-azjendi agrikoli hija obbligatorja; 

23. Jistieden lill-Kummissjoni tieħu l-azzjonijiet kollha meħtieġa biex tiżgura sistema 

dijanjostika wiesgħa u effikaċi fil-livell tal-Istati Membri u b’hekk tiżgura l-wasla fil-ħin 

ta’ riżultati meta jitwettqu eżamijiet batterjoloġiċi; 

24. Jistieden lill-Istati Membri jiżguraw monitoraġġ u kontroll separati għar-reżistenza fost 

bhejjem, annimali domestiċi, bhejjem tat-tiġrija, eċċ, u li jagħmlu dan mingħajr ma 

jikkawżaw piżijiet finanzjarji jew amministrattivi addizzjonali għall-bdiewa, dawk li 

jrabbu l-bhejjem jew għall-veterinarji; 

25. Hu tal-opinjoni li d-data miġbura dwar l-użu tal-antibijotiċi għandha tkun aċċessibbli biss 

għall-esperti, l-awtoritajiet u dawk li jieħdu d-deċiżjonijiet ikkonċernati. 

